
Badaridevi Stotram

બદરીદેવીસ્તોત્રમ્

બદ્રીદેવ્યૈ ધ્વજં દદ્યાન્નારાયણ્યૈ નમોઽસ્તુ તે ।
શ્રીમાણિક્યૈ નમસ્તુભ્યં રમાયૈ તે નમો નમઃ॥ ૬૯॥
નમઃ શ્રીપુરુષોત્તમ્યૈ પદ્માવત્યૈ નમો નમઃ ।
નમસ્તે બાલયોગિન્યૈ કાર્ષ્ણ્યૈ દેવ્યૈ નમો નમઃ॥ ૭૦॥
શૂલાંઽકુશધરાયૈ તે હિમજાયૈ નમોઽસ્તુ તે ।
ત્વં લક્ષ્મીસ્ત્વં સતી શ્રીશ્ચ ત્વં રમા રાધિકા પ્રભૌ॥ ૭૧॥
ત્વં પાર્વતી મહાલક્ષ્મીસ્તસ્યૈ બ્રાહ્મ્યૈ  ચ તે નમઃ ।
નમસ્તે બદરીશ્વર્યૈ હરિણ્યૈ તે નમો નમઃ॥ ૭૨॥
તાપસાનાં ફલદાત્ર્યૈ સુધાધાર્ત્ર્યૈ ચ તે નમઃ ।
ત્રૈલોક્યવન્દિતાયૈ તે માતર્બદ્રિ ચ તે નમઃ॥ ૭૩॥
તવ છાયાઽનાદિમાયાછાયાનાશકરી મતા ।
તવ મૂલં બ્રહ્મમૂલં મૂલપ્રકૃતિવારકમ્ ॥ ૭૪॥
તવ શાખા ધામશાખા ઉલ્લઙ્ઘ્યાઽક્ષરધામદાઃ  ।
તવ પત્રાણિચ્છત્રાણિ બ્રહ્મસામ્રાજ્યદાનિ વૈ॥ ૭૫॥
તવ ફલાનિ ભુક્તાનિ યોગિનાં ફલદાનિ ચ ।
સર્વયોગફલદાનિ પરબ્રહ્મપ્રદાનિ ચ॥ ૭૬॥
તવ બીજાનિ લોકાનાં વાસનાક્ષયકાણિ વૈ ।
તવ વંશ્યા બદર્યશ્ચ પાપિનાં પાપનાશિકાઃ॥ ૭૭॥
ત્વત્ફલાનાં ભક્ષણં ચ મોક્ષફલાદનપ્રદમ્ ।
ત્વત્પત્રાણાં સ્પર્શનં ચ બ્રહ્માનન્દગૃહપ્રદમ્॥ ૭૮॥
ત્વન્મૂલેષુ નમનં ચ સર્વાઽસુરવિનાશનમ્ ।
ત્વન્મૂર્તેર્દર્શનં બદ્રિ પરબ્રહ્માઽવલોકનમ્॥ ૭૯॥

બદરીદેવીસ્તોત્રમ્

ત્વત્ફલાઢ્યજલૈઃ સ્નાનં બ્રહ્મહ્રદાવગાહનમ્ ।
ત્વદધઃશયનં બદ્રિ સર્વતીર્થાધિવાસનમ્॥ ૫.૮૦॥
ત્વન્મૂલે જલદાનાદિ પિતૄણાં તૃપ્તિદાયકમ્ ।
ત્વત્ફલાર્પણમેવાપિ શ્રાદ્ધેઽયુતાધિતૃપ્તિદમ્॥ ૮૧॥
ત્વત્ફલાનાં પ્રપક્વાનાં દાનં બ્રહ્મરસપ્રદમ્ ।
સર્વરસપ્રદં બદ્રિ સર્વસમ્પત્પ્રવર્ધનમ્॥ ૮૨॥
બદરી યત્ર વૈ સ્થાલ્યાં તત્રાઽક્ષરં પદં મમ ।
યત્ર શ્રીબદરીદેવી તત્ર શ્રીબદ્રિકાશ્રમઃ॥ ૮૩॥
બદ્રીવને ગતપ્રાણો દેહી મોક્ષાય કલ્પતે ।
બદ્રીતલે ન વૈ યામ્યા દૂતા યાન્તિ કદાચન॥ ૮૪॥
પાપિનાં પાપનાશાનિ બદર્યધો ભવન્તિ વૈ ।
મરણે બદરીદ્રષ્ટા સ્વર્ગં મોક્ષં ચ વિન્દતિ॥ ૮૫॥
ઇતિ શ્રીલક્ષ્મીનારાયણીયસંહિતાયાઃ તિષ્યસન્તાનાત્મકસ્ય
ચતુર્થખણ્ડે પઞ્ચમાધ્યાયન્તર્ગતમ્ બદરીદેવીસ્તોત્રમ્ સમ્પૂર્ણમ્ ।
લક્ષ્મીનારાયણીયસંહિતા । ખણ્ડ ૪। અધ્યાય ૫/૬૯-૮૫॥

